
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШИВЭГЧИН АВАХ ГЭСЭН НЬ

	 

	Үнэндээ би авъя ч гэж бодоогүй юм. Үүнийг миний эхнэр л хийсэн юм.

	Дээд давхрын Нермин шивэгчинтэй болжээ. Түүний унхиагүй нөхөр нь ердөө л тоног сэлбэг зардаг худалдаачин шүү дээ!.. Тэр новш чинь машины сэлбэг зардаг болохоос биш ямар бүхэл бүтэн машин зарж чадахаар эр биш дээ. Харахгүй байна уу чи, гэж намайг эхнэр минь загнав. Өдөр болгон л иймэрхүү яриа манай гэрт болдог байв. Шивэгчин тэр ч байтугай Перизадийнх хүртэл шивэгчинтэй байна. Тэгэхэд чи зөвхөн л «Би ингэж бичнэ! Үгүй ингэж бичвэл дээр!» гэхээс өөр юм юу ч үгүй байх юм. Манай айлын Лялайг харахгүй юу. Тэр бүсгүй хүртэл шивэгчин хөлсөлжээ. Нөхөр нь гутал загнаж шивэртэй зууралдсаар байгаад баяжчихаж гэхэд нь

	— Хонгор минь зан ман тавьж баяждаг л ийм ертөнц болсон хойно яах вэ вэ дээ гэсэнд

	— Аа тийм... хэнийх билээ?.. мартчихаж!.. ялзарсан хаймраар л баяжсан юм даг. Айферийнх хоёр зарцтай болсон. Тэгээд миний гар юм угаасаар байгаад цэврүүтэж орхилоо. Намайг манайхан юман чинээ бодохоо байж. Бага нь ч хүндэтгэхээ байж, том нь ч тоохоо больж хэмээн манай эхнэр үглэж бүр сүүлдээ шивэгчин юу ч болсон шивэгчин авна! гэж яншаад салахаа байлаа.

	Би амиа хорлох гэж шийдсэн хүн аятай хачин хайнгуудаар

	— За за хүн л олоодох тэгвэл түүнийг чинь авъя даа гэлээ. Ингээд би нэгэн хэсэгтээ л амар жимэр байв. Эхнэр маань ч шивэгчин олж чаддаггүй. Орой ирсэн чинь хоол хийгээгүй байлаа. Тэгээд мань хүн шивэгчин эрсээр байгаад хоол хийж чадсангүй, За яах вэ, цай уучихъя! гэв.

	Тэгээд би «цамц хиртчихлээ» гэж намайг хэлбэл эхнэр минь «өнөөдөртөө өмсчих, би юм угааж амжаагүй л байна» гэдэг боллоо. Өрөө тасалгаа цэвэрлэж хоол унд хийж хувцас хунар угаахаа больжээ. Манайхан эр эм, их багагүй шивэгчний эрэл сурал болцгоож завгүй байгаа гэнэ ээ!

	Нэг орой гэрийнхнийгээ баяр баясгалантай байхад би ирлээ.

	— Юу бол оо вэ? гэсэнд

	— Чимээгүй бай! Дуугүй бай! бид шивэгчин олсон гэлцэнэ.

	— Шивэгчин олсон гэв үү! гэхэд минь

	— Чимээгүй байгаач дээ, бурхан минь, цаадах чинь дуулчихна гэхэд

	— Би муу юм хэлээгүй шүү дээ гэсэнд...

	— «Шивэгчин» гэж ярьж болдог юм уу? Хэрэв цаад хүүхэн чинь дуулчхаад гомдоод яваад өгвөл яана!? Тэгвэл бид яах билээ гэжээ.

	— Одоо шивэгчнийг шивэгчин гэж нэрлэдэггүй харин «хүмүүжүүлэгч», «бонна» буюу «фам де шамбр» гэдгийг санаж яв гэхэд нь,

	— Манай гэрт тийм хүмүүжүүлмээр хүн байхгүй, бид чинь цөмөөрөө хүмүүжсэн улс, цаадхыг чинь ороод ирэхээр та нарын тэр «фам де шамбр»-ыг хараадахъя ямар шүү юм байгааг нь үзье л дээ гэсэнд

	— Чи зүгээр л байгаарай, харин дэмий юм битгий яриарай гэж манай авгай хэлээд,

	— Айтён ханым гэж дуудлаа.

	Пээ! Царай нь ч гэж царай юм! Ёстой л муухай амьтан лав миний эхнэр намайг хардаж зовохгүйн тулд ийм юм авсан байлгүй.

	Та нар ч гэсэн ингэж бодохгүй байж чадах уу даа. Эхнэр маань,

	— Миний нөхөр Мухсан! гэж намайг шивэгчинд танилцуулав. Тэр хүүхэн холбилзсон алхаагаар над руу ирлээ. Босдог юм бил үү. Гарыг нь үнсэх үү яах вэ гэж би мэгдэв. Тэгээд гар барихаар шийдлээ.

	Амаа жуумалзуулж,

	— Намайг Айтен гэдэг. Маш тааламжтай байна гэлээ. Сайх бүсгүй хатагтай нарын адил маш дэгжин хувцаслажээ. Танихгүй хүн бол хэн нь шивэгчин, хэн нь миний эхнэр болохыг мэдэхгүй мунгинах байсан даа. Тэр бүсгүй шууд яваад миний эсрэг талын сандал дээр хөлөө зөрүүлэн тавьж суугаад,

	— Танд тамхи байна уу? Би авахаа мартчихсан гэв. Миний эхнэр нөгөө өрөө рүү орж янжуур авчрав. Охин минь чүдэнз зурав. Тэгээд л манай «фам де Шамбр» маань ам хамраараа бөөн утаа баагиулж гарлаа.

	Бид ёстой л мэл гайхаж цэл хөхрөөд, юу ч дуугарах сөхөөгүй түүний өмнөөс ширтэцгээв. Ээ бурхан минь, тэр хачин аниргүйг мань хүүхэн:

	— За ярьцгаая! гэж эвдсэнээ, — За ноёд оо ярьцгаая! гээд, — Та нар хэдийг өгнө гэж бодож байна гэв.

	Өөрөөр хэлбэл хэчнээнийг төлөх вэ? гэхэд нь цөмөөрөө намайг юу гэдэг бол гээд миний амыг ширтэнэ. Бас тэгээд хэтэрхий бага хөлс хэлж «Фам де Шамбр»-ийг гомдоочих вий гэж нүдээрээ ирмэнэ. Хэрвээ зуун лир гэвэл яах бол? Багадах болов уу? Гэтэл үнэндээ манайх зуун лир төлж чадахгүй шүү дээ. Хэрэв би сард арван өгүүлэл бичвэл шивэгчнийхээ хөлсийг ч олчихно л доо. Тэгвэл тэр өгүүллэгээ хаана хэвлүүлэх вэ?

	Намайг их удаан бодож байгааг хараад сайх бүсгүй,

	— За ярь л, даа хонгор минь, энд зовох юм юу ч алга! гэлээ Тэгэхэд нь би ч:

	— Охин минь, сард зуун лир өгье хэмээн тууж орхилоо. Тэгтэл манайхан ч гэсэн ялгаагүй, нөгөө шивэгчин ч гэсэн бас адилхан нэгэн зэрэг гайхан дуу алдацгаав.

	— За юу болцгоов? гэхэд минь , 

	— Аав аа яаж болох юм бэ? Та чинь сонин уншдаггүй юм уу? Одоо зуун лирээр чинь нэлээд хашир түшмэл ч хөлсөлж чадахгүй гэж хүүхдүүд маань хэлэв.

	— Бодоод үз л дээ уруулын нэг муу будаг арван лир, хайрцаг энгэсэг дөчин лир хүрч байна шүү дээ гэж эхнэр маань хөндлөнгөөс орлоо.

	— Нэг муу хос оймс арван дөрвөн лир байдаг.

	Амьд хүнд чинь дөрөв таван хос оймс сардаа тэсдэггүй биш үү? Шударга л байвал таарна даа хэмээн шивэгчин буюу «Фам де Шамбр» Айтен-ханымыг хэлэхэд, би нөхөөстэй оймсоо харуулчихгүйн тул гэрийнхээ шаахайд хөлөө нуухын ихээр нуув.

	— Тав алдуулсан явдлыг минь өршөөгөөрэй. Би та нартай яриа тохирохгүй нь ээ! Баяртай гээд Айтен-ханым бослоо. Манайхан цөмөөрөө,

	— Суу л даа, та! Битгий яваач! Хонгор минь, яалаа гэж ингэж амархан гоморхож болох вэ дээ гэцгээхэд,

	— Би түрүүчийнхээ айлаас сард дөрвөн зуун лир авдаг байсан юм. Хуучин эзэн надад таалагдаагүй учир би явсан билээ! гэв,

	— Айтен-ханым, охин минь, хэнд мөнгө их байна, хэн их өглөг өгч байна тэд бурхан тэнгэртээ залбирдаг... Манайх мөнгө багатай гэвч чамайг аятай тохитой байлгахыг хичээнэ. Би ч муу хүн биш чамайг аль болохоор тэтгэхийг бодно гэхэд минь,

	— Энэ чинь хичээх гэнэ шүү. Бас тэгээд толгой дээр нь таван хялгас үлдээгүй байж намайг аятайхан байлгах гэнэ гэж унтууцав.

	— Чингис ээ! гэж би дуудлаа. Миний хүү Чингис хаантай хачин адил юм.

	— Юу гээ вэ, аав аа? гэхэд нь

	— Ингээд зогсож бай, Айтен-ханым чамайг жаахан хараг гэв.

	Тэр бүсгүй Чингисийг дороос дээш нь, толгойноос хөлийг нь хүртэл ширтэн харж,

	— Сайхан л залуу байна. Та нарыг хүндлээд л хоёр зуун лирээр бол яах вэ ажиллая, гэхдээ хөлсөө доллароор авмаар байна гээд хүү рүү минь дахин ширтэж, — Тэгэхдээ ганцхан таныг бодоод тэр шүү! Чи юу хийдэг вэ? гэж над руу харлаа.

	— Би юү? бичдэг юм гэхэд минь

	— За чи чинь тэгээд юү бичдэг юм бэ? Өргөдөл бичдэг үү? гэж асуугаад

	— Үгүй! Би өгүүлэл бичдэг хэмээн хариулсанд, — Өө-өө! Хүн үлгэр домогрхуу юм бичээд амьдарч болно гэж үү дээ? гэв.

	— Яагаад ч гэсэн аргацаана даа! гэхэд минь

	— Таны хөргөдөг машин чинь ямар хийцийнх вэ? гэж Айтен-ханым асуулаа.

	Тэгээд бид бие биеэ ширтэлцэн байтал эхнэр маань:

	— Манайд одоохондоо хөргөдөг машин байхгүй. Гэвч бид удахгүй худалдан авна! гээд бурчхав.

	— Үгүй тэгэхэд, танайд чинь пянз тавьдаг хүлээн авагч байхгүй юм уу гэж асуухад нь

	— Манайх радиотой! гэсэнд

	— Хэрэв миний дуртай пянз байхгүй бол би яасан ч танайд ажиллахгүй гэж хэлэв.

	— Та ямар л пянз хүсэж байна бид түүнийг тань худалдан авна! гэхэд минь

	— Үгүй, ядахдаа танайд юм угаадаг машин бий биз дээ? гэсэнд,

	— Байхгүй, гэж хариуллаа.

	— Хүүш чи өөртөө аятайхан ажил эрж, тэр бичиг сачгаа орхи. Ямар нэг баян худалдаачныд ажил хийвэл ихэс дээдэс шиг л амьдрахгүй юү гэснээ, — Танайд адаглаад л тоос сорогч машин байгаа биз дээ? гэхэд нь,

	— Маргааш л авчихна! хэмээн эхнэр минь тэвдлээ.

	— Ээ, хонгорууд минь, та нар цөмөөрөө Эминёнийн талбай дээр гараад алга тосож гуйлга гуйцгаа! хэмээн над руу эргэж:

	— Чи ер нь яачихсан эр вэ? Хэрвээ чи юу ч хийж чадахгүй юм бол хайрцагтай жүрж үүрчхээд панз үсэргэвэл л болж шүү дээ гэв.

	— Би ичихдээ зөөлөн сандалдаа дэмий л шигдэн суулаа.

	— Адаглаад яндантай хайруул ч танайд байдаггүй юм уу? гэхэд нь бид цөмөөрөө дуугүй байв. Тэгтэл уурлаж хилэгнэсэн тэр хүүхэн босож;

	— За хонгор минь чи үнэндээ сайхан залуу юм. Гэвч энд чи биш, харин Марлон Брандо байсан бол, би иймэрхүү гуйранч ахуйг тэсээд л өнгөрүүлэх сэн хэмээн Чингист хэллээ. Дараа нь над руу эргэж:

	— Мөн ч хөөрхийлөлтэй эр юм даа. Өөрийнхөө хувцсыг харчих даа, ямар шүү байна! 

	Тэгээд охин руу минь хандаж:

	— Хүү минь, чи зэгзгэр том болж, өөрийнхөө тухай бодох болжээ гээд анхаарлаа эхнэр дээр минь шилжүүлэн:

	— Үгүй мөн ухаантай юм гэхээс юу гэх вэ дээ! Тэгээд бас намайг хөлсөлнө гэнэ ээ! Эхлээд өөрсдөө цадталаа идвэл дээр биш үү! хэмээн номлов.

	Ингээд л биднийг тувт доромжилж дайрсаар хаалга үүд савчин гарч одлоо! Бид бие биеэ ч харахад хэцүү байж билээ. Эхнэр охин хоёр маань уйлцгааж, хүү минь энэ бүх хорвоог занан зүхээд:

	— Маргааш сургуулиа хаяна гэлээ.

	Би ч өөрийгөө хорлоё гэж шийдлээ. Гэвч сайн юмгүйгээр муу юм байдаггүй. Энэ охиныг зочилсны ачаар л манайхан цөмөөрөө юмыг бодох сөхөөтэй болцгоож билээ.

	Одоо эхнэр минь ялзарсан хаймар худалдагчийнд зарц, охин минь тоног сэлбэгийн худалдаачныд шивэгчин, хүү минь хөвөн нийлүүлэх газрын мухлагт тус тус ажилладаг болов. Харин миний тухайд гэвэл... намайг ядаж зарцаар ч авах хүн олддоггүй ээ. Гэвч манай гал голомтынхон цөмөөрөө өрх гэрийн ууган тэргүүлэгчийн минь хувьд намайг хайрлан тэтгэж асрах болов... Ийнхүү бид өөрсдийгөө аргалахын зэрэгцээгээр бас ч үгүй банканд мөнгө хуримтлуулдаг болсон гээч!


“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номын гарчиг

	 

	Хэрэв би эмэгтэй байсан сан бол доо

	Мэс засалчдын их хурал

	Хүн хэрхэн галзуурсан нь

	Энэ чинь хаанахын юм бэ

	Төрөлх нутаг минь дэвжин дээшилтүгэй 

	Уйлахгүй байх бэрх ээ!

	«Заан» хэмээх хочтой Хамдийг хэрхэн баривчилсан нь

	Цагаан толгойн эхний үсэг

	Нэг бүдрэхээрээ долоо бүдэрдэг

	"Гайхамшигт" толь

	Ес суртахууны хичээл дээр

	Та хэчнээн л юм хэрэгтэй гэж үзэж байна

	Чийдэнгийн шонд хүлээстэй хүн

	Шивэгчин авах гэсэн нь

	Зааварлагч ирэх гэнэ

	Үгээгүй хоосон мандтугай!

	Сүрьеэгээр өвчлөх хэрэгтэй болсон нь

	Цөмөөрөө л бүтээн босгогчид

	Шерменди хэзээ төрөө вэ

	Хүүхдийг битгий уйлуул

	Энэ над падгүй

	Шинэ тогоо тавихад болсон цайллага дээр

	Хэвлэлтэд 1962 оны 9-р сарын 29-ний өдөр.

